
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
হুজুর ধর্মাবতার



শ্যাম রাখি নাকি কুল আজ পৌষ রাখি নাকি সর্বনাশ

এই সুভাষিত থেকে গড়িয়ে-গড়িয়ে

কবেকার ঘাম-রক্ত রাগ-ঘৃণা মিশে যাচ্ছে ধূলোয়-কাদায়

আর, অমায়িক খচ্চরেরা এসে বলে যাচ্ছে।

অমুক বাবুর কিংবা তমুক বিবির খিস্তি ও খেউড় নুনঝাল দিয়ে


এই তো আমার দিনলিপি, হুজুর ধর্মাবতার

শ্যামকে না-রেখে যদি কুল নিয়ে যাই তবে কী আপনি

রাঢ়-বঙ্গে ঢ্যাড়া পিটিয়ে-পিটিয়ে আমার ছাপোষা

শান্তিকে কল্যাণ করে তবে জল ছোঁবেন?


আর যদি পৌষকে না-রেখে বেছে নিই সর্বনাশ

তাকে লোকগাথা ভেবে অনাবিল

সুখের আখর দিয়ে লিখুন মশায় পার্বনের বারমাস্যা

একদিন সব পথ এসে মিলে যাবে শুধু

হুজুরের নিকষিত হেম চোখের আয়নায়


ধর্মাবতার, শুনুন, আমার রথের চাকা ডুবে যাচ্ছে

শ্যাম কিংবা পৌষ কিছুই না রেখে...

